
WEDI galw yn y gwesty i ymolchi a bwyta, brysiodd Joseff eto i blas Caiaffas. Cafodd y drysau mawr ynghau, ond ni churodd arnynt, gan ddewis aros yn y porth nes i eraill gyrraedd. 

Yr oedd y bore'n oer, ond addawai awyr glir y dwyrain ddiwrnod teg. Clywai tu mewn i'r plas leisiau tawel y morwynion wrth eu gwaith o lanhau'r cwrt a'r neuadd uwchben, a chanai un ohonynt salm mor ddwys â phetai hi yn y synagog. Ymunodd un arall yn y gân ac yna drydedd a phedwaredd yr un mor ddefosiynol, nes tyfu o'r un llais yn gôr bychan swynol. 

"Clyw fy llef, o Dduw, yn fy ngweddi: 
Cadw fy einioes rhag ofn y gelyn. 
Cuddia fi rhag cyfrinach y rhai drygionus, 
rhag terfysg gweithredwyr anwiredd: 
y rhai a hogant eu tafod fel cleddyf, 
ac a ergydiant eu saethau, sef geiriau chwerwon,
i saethu'r perffaith yn ddirgel: 
yn ddisymwth y saethant ef, ac nid ofnant. 
Ymwrolant mewn peth drygionus; 
ymchwedleuant am osod maglau'n ddirgel; 
dywedant, Pwy a'u gwêl hwynt? . . . 

Gwelai Joseff yr hen Falachi'n brysio i mewn drwy glwyd y plas: ef oedd y cyntaf yn y Sanhedrin bob gafael, ymhell cyn ei amser. 

"Wel, wir, dyma fi wedi cael fy nghuro'n lân heddiw, Joseff!" gwaeddodd o waelod y grisiau o farmor. 

"Do, y mae arnaf ofn, Malachi. Ond yr ydych chwithau'n rhy gynnar o lawer." 

"Ydwyf, mi welaf . . . Wel, Joseff, ond oedd yr Archoffeiriad yn glyfar neithiwr, mewn difrif? Mae Caiaffas yn glyfar,

